Rhodd hael Duw.
(Llythyr Paul at y Galatiaid_15)
17 "Ond os ydy ceisio perthynas iawn gyda Duw trwy beth wnaeth y Meseia yn dangos ein bod ni'n ‘bechaduriaid’ fel pawb arall, ydy hynny'n golygu bod y Meseia yn gwasanaethu pechod? Na! Wrth gwrs ddim! 18 Os dw i’n mynd yn ôl i’r hen ffordd - ailadeiladu beth wnes i ei chwalu - dw i’n troseddu yn erbyn Duw go iawn wedyn. 19 Wrth i mi geisio cadw’r Gyfraith Iddewig mae’r Gyfraith honno wedi fy lladd i, er mwyn i mi gael byw i wasanaethu Duw. Dw i wedi marw ar y groes gyda’r Meseia, 20 ac felly nid fi sy'n byw bellach, ond y Meseia sy'n byw ynof fi. Dw i'n byw y math o fywyd dw i’n ei fyw nawr am fod Mab Duw wedi bod yn ffyddlon, wedi fy ngharu i a rhoi ei hun yn aberth yn fy lle i. 21 Dw i ddim yn mynd i daflu rhodd hael Duw i ffwrdd! Os oedd perthynas iawn gyda Duw yn bosib drwy gadw’r Gyfraith yn ddeddfol, doedd dim pwynt i’r Meseia farw!" (Galatiaid 2:17-21)
Roedd llawer o Iddewon cyfnod Paul yn meddwl eu bod nhw’n well na phawb arall am mai nhw oedd pobl Dduw. Roedd pawb arall yn ‘bechaduriaid’, ond doedden nhw ddim! Ond yna, dyma rai o’r Iddewon (fel Pedr a Paul) yn dod i gredu mai Iesu oedd y Meseia oedd Duw wedi ei addo, ac mai fo oedd yr unig ffordd i gael perthynas iawn â Duw.  Roedden nhw’n gweld wedyn eu bod nhw yn bechaduriaid hefyd, ac wedi syrthio’n fyr o safon berffaith Duw. Oedd gan Iesu rhywbeth i wneud â phechod? Na, dim o gwbl. Roedd o’n Dduw ac yn ddyn, ac wedi byw bywyd hollol lân a pherffaith tra ar y ddaear.
Roedd hen fywyd Paul wedi darfod, roedd Saul wedi ‘marw ar y groes gyda’r Meseia’. Bellach roedd ganddo fywyd hollol newydd am fod Iesu wedi cymryd y gosb roedd o’n ei haeddu (sef marwolaeth ac uffern am byth heb Dduw). Wnaeth Paul ddim byd i haeddu cariad Duw na’r bywyd newydd yma – bywyd tragwyddol. 
Sut mae adnod 21 yn disgrifio bywyd newydd pob Cristion?

Be ydy’r gwahaniaeth rhwng haeddu rhywbeth a chael rhywbeth yn rhodd?




Roedd y Gyfraith Iddewig a roddodd Duw i Iddewon yr Hen Destament yn llawn o reolau a gorchmynion a defodau i’w cadw. Oedd o’n bosib cael perthynas lawn gyda Duw drwy gadw’r Gyfraith?

Beth yw’r unig ffordd yn ôl Paul i gael bywyd newydd a pherthynas lawn â Duw?


Drwy gydol penodau 1 a 2 roedd Paul wedi gorfod amddiffyn ei gymeriad, yr hyn a ddysgai a neges yr efengyl. Roedd yna bobl yn creu rhaniadau yn yr eglwys drwy ddysgu celwydd, ac roedd Paul eisiau i’r Galatiaid gael eu hatgoffa unwaith ac am byth mai ffydd yn Iesu Grist a’i farwolaeth ar y groes oedd yn bwysig.

Y darlun sydd yn y gair Hebraeg (iaith yr Iddewon) am ffydd ydy person yn rhoi ei holl bwysau ar gadair. Dydy’r person ddim yn sefyll ar ei draed ei hun, mae’n rhoi ei bwysau’n gyfan gwbl ar rhywbeth arall.  

